
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara: 

 

Nunatsinni ilagiit sinniiseqartarnermi atugassarititaasut qanoq 

pitsanngorsarneqarsinnaanersut pillugu apeqquteqaat aallaavigalugu oqallisissiassatut 

siunnersuut. 

(Inatsisartunut ilaasortaq Aqqalu C. Jerimiassen, Atassut) 

 

Oqaatigineqartarpoq inuk anersaakkut nukittooq tassaasortaat piorsarsimassutsikkut 

sulisinnaassutsikkullu nukittooq. 

Upperisaqarneq upperisarsiornerlu ukiuni kingullerni soorlulusooq ajoraluartumik inuunitsinnit 

annertuupilussuarmik kaanngariartortutut ilersimapput.  

Tamassumap malitsigaattaaq Palaseqarfik ilagiillu sinniisaat annertuumik politikkikkut 

puigungaalluinnartarneri, aningaasaliisarnikkullu ukiumut aningaasanut inatsisip 

suliarineqartarneratigut salliunniarneqartanngilluinnartarneri. 

Nunatsinni illoqarfiit pingaarnersaat qiviaannaraanni maannakkut, Nuummi ilagiit sinniissaannut 

qinersisarnerit ingerlasussat maannamulluunniit sassartoqartarnera annikigaarmat ilaatigut 

toqqaannaq ikkuttartut taaneqartalerpoq. 

Inuiaqatigiittut akorngatsinni anersaakkut nukittoqutitut nalliuttuni allarpassuarnilumi, 

ilaquttatsinnik asasatsinnik annaasaqartilluta ilisilernermi sumiiffigisartakkatsinni, pilluarnartumik 

angeqatigiinnermi aappariittut uppernarsaaffigisartakkami, ila tamakkorpassuit qiviaannaraanni, 

ajoraluartumik tunulliussilersimanerput tamassuunnga taamaattussaannartullu 

inissisimatitsilersimanerput ersarippallaalersimavoq. 

Naalakkersuinikkut piffissanngorunarpoq, inuiaqatigiittut ingerlanitsinni Nunatsinni Ilagiit 

annerusumik ukkattariaqalerneri. 

Nunaqqatigiittut amerlanerussuteqarluartut lutherikkutut perorsagaasimanerput nalilittut 

isiginiartariaqarparput, sorpassuartigut inooriaatsitsinnut annertuumik sunniuteqarsimammat, 

tusartuarparpulli sumiiffippassuarni ajoraluartumik oqalufiilluunniit atungassaajunnaartut 

aserfallatsaaliinerup naammaginanngitsumik piunera pillugu. 

Pissanganarpoq qanoq maanna politikkikkut sammivilimmik oqallinnerussutigeqqissinnaaneripput 

tusassallugu. 

Oqallilluarisi. 


